
ABSTRACT 
 

THE RELATIONSHIP BETWEEN FAITH AS 
KNOWLEDGE AND FAITH AS EXPERIENCE IN 

SERMONS OF THE DUTCH REFORMED CHURCH 
(NG KERK) 

  
The problem researched in this article is the following, 
namely that too much emphasis is placed on the experience of 
salvation in today’s preaching, while sound exegesis and 
preaching of the Scriptures are neglected. The problem is 
thus that faith as knowledge and faith as experience are not 
handled in an integrated way in preaching, but that currently 
too much emphasis is placed on faith as experience, while 
faith as knowledge is neglected. In this article a model for 
preaching as confessing of Jesus Christ is proposed in which 
the concepts "faith as knowledge" and "faith as experience" 
are seen as functioning in a dialectic tension to each other, 
and therefore not separated. 

 
 

1 INLEIDING 

Die probleem wat in hierdie artikel ondersoek word, is dat geloof as 
kennis en geloof as ervaring nie geïntegreerd in die prediking hanteer 
word nie, maar dat daar tans te veel klem op geloof as ervaring gelê 
word en geloof as kennis afgeskeep word. Die metode wat in die 

artikel gevolg word is om ŉ beskrywing te gee van geloof as kennis 
en geloof as ervaring en hulle dialektiese verhouding van twee-
eenheid (Ricoeur 1991:308–324). Daarna volg die resultate van ŉ 
empiriese inhoudsanalise van 18 preke wat in die NG Kerk gedoen is 
en laastens sal ŉ praktykteorie as ŉ poging om die probleem te han-
teer, voorgestel word. 

 2 GELOOF AS KENNIS EN GELOOF AS ERVARING 

Om die balans in ŉ geïntegreerde verstaan en praktyk van die Chris-
telike geloofslewe te vind, waarin geloof as kennis en geloof as er-
varing soos twee kante van ŉ munt in gespanne verhouding staan, 
moet dit dialekties benader word. Geloof as kennis volg op die 
prediking en onderrig van die Bybelse boodskap in die erediens en 
kategese wat op deeglike eksegese en Skrifverklaring gebou moet 
word. Geloof as kennis onstaan deur die verkondiging van Christus 
deur die kerk en grondige lerende kommunikasie oor Ou- en Nuwe 
Testamentiese tekste. Wanneer ŉ mens die boodskap van die Skrif 
leer ken, volg daar ŉ verandering in die gemoed deur die werk van 
die Gees waarin vertroue op God se beloftes in die Skrif by mense 
groei wat die boodskap as waar sien. ŉ Eksistensiële relasie tussen 
God en mens ontstaan by die toeëiening van die heil wat in Christus 
deur geloof aangebied word, dat die kennis wat in die Skrif opge-
doen word, betroubaar is. Dan word geloof as ervaring beleef. Die 
breë Reformatoriese tradisie het steeds daarvoor gestaan dat “naas 
die kenniselement ook die ervarings- en eksistensiële beslissingse-
lement van die geloof” beklemtoon word (Wethmar 2003:646). Die 
teologiese siening wat hier aangestip is, word deurgaans in die re-
formatoriese tradisie gehandhaaf (vgl Calvyn 1956 I; Van Niftrik 
1953:35–41; Berkhof 1973; Pannenberg 1998:136–172; Heyns 1978; 
Immink 2003:27–52 en Grözinger 2008:116–122). Hierdie opvatting 
van geloof as kennis, waarin ŉ vertroue op God se beloftes oorgaan 
in geloof as ervaring, is ook in navolging van Jesus. Jesus het sy ab-
solute volle vertroue op God gevestig en Hom as teenwoordig beleef 
(Van Aarde 2001:44, 178). In die praktiese teologie het die benader-
ing, in die raamwerk van bogaande teologiese siening, in die jongste 
tyd om geloof as geleefde geloof te bestudeer, ontstaan (Immink & 
Pleizier 2005:80–81). Dit impliseer die geïntegreerde verband en 
verhouding tussen geloof as kennis en geloof as ervaring.  

Dit is duidelik dat geloof nie net oor kennis gaan nie, maar ook 
oor ŉ ervaring van die heil in Christus. Ervaring is ŉ woord met ŉ 
wye betekenisveld (Veldsman 1990). Tog blyk dit die mees werkba-
re word, as aanduiding van ons interaksie met ons leefwêrelde, van 
ons verhouding met God te wees (Veldsman 2008:8). Geloofserva-
ring is gevoelsbelewing wat binne religieuse konsepsuele raamwerk 
as herinnering, verbeelding en hoop verstaan moet word (Veldsman 
1990:323–344). In die Nadere Reformasie het die woord “ervaring” 
die betekenis gekry as ŉ aanduiding van die gelowige se innerlike 
reaksie op die werksaamhede van die Heilige Gees wanneer Hy ons 
laat deel in al Christus se weldade. Met ervaring word nie bedoel iets 
ekstra wat moet bykom by die geloof nie, maar ervaring is hier ge-
loof wat ervaar word (vgl Steyn 2008:180–181). Maar ons doen eers 
kennis van God in die Skrif op en ervaar dan die belewenis van ŉ 
geloofsontmoeting met Jesus Christus. Daar is dus ŉ interaksie tus-
sen Skrif en ervaring. Calvyn het van twee leermeesteresse (magi-
strate) of twee bronne (fonts), wat ons kennis van die drie-enige God 
verskaf, naamlik die Skrif en die ervaring gepraat (Calvyn I 
1956:36–49; vgl Baars 2004:674). Hiermee word nie bedoel dat daar 
naas die Skrif nog ŉ bron van Godskennis is nie. Aan die Skrifkennis 
is die ervaring van die geloof onderworpe en is ook daarvan afhank-
lik. Die Skrifkennis van die drie-enige God word in die geloofsont-
moeting in die preekgebeure ŉ eksistensiële kennis (Pieterse 
2005:418). Ook uit hierdie beskrywing blyk die dialektiese, gespan-
ne twee-eenheid van geloof as kennis en geloof as ervaring. 

3 EMPIRIESE ANALISE VAN PREKE 

Immink het die metode wat deur Pieterse en Wester gebruik is om 
die preke van Tutu te analiseer, aangepas sodat dit ook met die hand 
gedoen kan word en nie net op ŉ rekenaarprogram nie. Vir die me-
tode en die resultate van die analise van die preke van Desmond 
Tutu, sien Pieterse (1995 en 2001). 

Die metode van preekanalise wat in die artikel gebruik word om 
preke te ontleed, staan bekend as die “grounded theory”-metode (ŉ 
kwalitatiewe benadering) soos toegepas in die homiletiek (vgl Im-
mink & Verweij 2007). Hierdie metode stel ŉ mens in staat om die 
sleutelwoorde en temas vanuit die materiaal self na die oppervlak te 
bring. Die metode word kortliks as volg verduidelik: 

3.1 Teoretiese struktuur van die metode  

Empiriese homiletiese studies handel oor die praktyk van prediking, 
want prediking is ŉ aksie wat oor menslike gesprek gaan. Tydens ŉ 
erediens speel menslike kommunikasie ŉ belangrike rol, veral in 
verbale en rituele interaksie van gelowiges met mekaar (vgl Immink 
& Verweij 2007:141). Daarom is prediking ook ŉ sosiale praktyk. 
Prediking is ook ŉ godsdienstige praktyk (vgl Immink & Verweij 
2007:141). Die rede daarvoor is dat godsdienstige gebruike deel van 
die sosiale en kulturele gebruike van die mens is. Met dit in gedagte, 
moet ons ook erken dat godsdienstige gebruike ŉ “getuienis”-
karakter het: dit druk ŉ spesifieke verhouding uit wat tussen die 
mens en God bestaan (vgl Immink & Verweij 2007:142).  Godsdien-
stige handelinge versorg, vier en versterk so ŉ verhouding. Godsdi-
ens is nie net ŉ saak van geloof en ŉ wêreldbeeld wat bestaan nie, 
maar ook ŉ handeling wat plaasvind waarin die verhouding tussen 
God en mens uitgebou word. Dit is die spesifieke taak van die teolo-
gie om hierdie verhouding (handelinge) te bestudeer in terme van die 
Christelike tradisies. Dit beteken dat empiriese homiletiek die taak 
het om ŉ teologiese teorie daar te stel om die prediker met die 
preekgebeure in die praktyk van prediking te help. Daarom word in 
empiriese homiletiek teologiese konsepte ontwikkel om ons te help 
verstaan wat in die praktyk van prediking besig is om te gebeur (vgl 
Immink & Verweij 2007:142).    

Empiriese homiletiek is ŉ teorie vir/van die praktyk. Die doel is 
om empiriese data te versamel. Dit is data van die huidige tendense 
wat in die prediking aangaan. Vrae soos byvoorbeeld: Wat gaan reg-
tig aan in die prediking? Hoe preek predikers oor die genade van 
God? Hoe word die luisteraars geraak? Predikers word goed opgelei 
en partykeer is daar suspisie oor wat so ŉ empiriese navorsing na 
vore kan bring. Dit is belangrik om te besef dat navorsing teorieë vir 
die praktyk, wat predikers help om die praktyk beter te kan verstaan, 
genereer (vgl Immink & Verweij 2007:142). 

Empiriese homiletiek aanvaar en erken dat die Christelike geloof 
oor die werklike lewe gaan (vgl Immink & Verweij 2007:143). 
Daarmee word bedoel dat dit in die praktyk met dinge soos werk; 
lyding; regstellende aksie; misdaad; dood ensovoorts saamgaan. Die 
konteks waarbinne hierdie dinge gebeur, en die verhouding tussen 
God en mens, is daarom baie belangrik vir die empiriese ondersoek 
van die praktyk (vgl Immink & Verweij 2007:143). 

3.2 Kritiese bespreking van die metode 

ŉ Goeie preekanalise behoort nie net een dimensie van preke te anal-
iseer nie, maar die veel dimensionele beweging van die preek (Gröz-
inger 2008:297). Prediking is optrede en die hoorders is by die inter-
pretasie van die preek betrokke (resepsie-estetika, Cilliers 2004:4). 
Daarom behoort die hoorders van die preek na die diens empiries 
ondervra te word hoe hulle die preek verstaan het. Dit kan egter nie 
in gedrukte preke, wat lank na die preek gelewer is in ŉ ondersoek, 
geskied nie (vgl Moehn 1996:2–6, 15–17). Preke behoort ook in die 
konteks van die liturgie ondersoek te word sodat die invloed daarvan 
op die inhoud en die kommunikasie van die boodskap ondersoek kan 
word (Moehn 1996:17). Dit is alles egter nie moontlik met gedrukte 
preke waar ŉ inhoudsanalise die enigste moontlikheid is nie. Dit is ŉ 
beperking van die metode wat in hierdie ondersoek gebruik is. Vol-
gens Grözinger (2008:299–300) is daar drie perspektiewe waarmee 
preekanalises gedoen kan word. Dit is ŉ ondersoek na die persoon 
van die prediker en die invloed daarvan op die preke. Die tweede 
perspektief is ŉ ondersoek na die taal van die preek en ŉ laaste per-
spektief is ŉ ondersoek na die inhoud van die preek. In ons tyd is 
inhoudsanalises wat die pluralisme van spiritualiteit in die samelew-
ing na vore bring, belangrik (Grözinger 2008:300). Daarom pas die 
metode wat hier gebruik is op die probleem wat ondersoek is – ten 
spyte van die gebreke daarvan – want in hierdie ondersoek word 
spiritualiteitspluralisme ondersoek. 
 
3.3 Navorsingsarea  

Die navorsingsarea in praktiese teologie is oor ŉ spesifieke praktyk. 
In die geval van ŉ homileet is dit die prediking in die erediens. Die 
spesifieke navorsingsarea vir my proefskrif is preke wat gepreek is in 
die 10 sinodale gebiede van die NG Kerk.  

In die algemeen is dit so dat die teorie wat onstaan uit die 
preekontledings, afkomstig is vanaf die perspektief waarvan die pre-
ke ontleed word. Die perspektief waarvolgens hierdie aantal preke 
ontleed word, word vervat in die navorsingsvraag. Die navorsings-
vraag vir die artikel is as volg: Hoe kan ons Jesus Christus as Heer 
en Verlosser in ŉ prediking as belydenis van Jesus Christus bely 
sodat die verweefdheid van Skrifprediking en gevolglike Skrifkennis 

(geloof as kennis), verstand, en die ervaring van die heil in die geloof 
(geloof as ervaring), emosies, hart en die opwekking van die wil tot 
dankbaarheid effektueer word?  

 
3.4 Empiriese navorsing 

Die empiriese navorsing vir die ontleding van preke in die NG Kerk 
met die oog daarop om ŉ praktykteorie te ontwikkel, bestaan uit die 
volgende stadiums: 
 
3.4.1 Versameling van preke (Sampling and coding) 

In die lig van die navorsingsvraag is preke gesoek in die 10 sinodale 
gebiede van die NG Kerk. Ongelukkig moet vermeld word, dat na e-
posse wat ek aan predikante in die sinode van Noord-Kaap gestuur 
het, het nie een na my toe teruggekom nie. Die preke verteenwoordig 
dus die 9 sinodale gebiede in die NG Kerk wat deelgeneem het.  
 
3.4.2 Segmentverdeling 

Die tweede fase behels om die preke in segmente te verdeel. ŉ Seg-
ment is ŉ selfstandige gedagte-eenheid. 
 
3.4.3 Kodering van segmente 

Die derde fase behels die kodering van die segmente. Daar word dus 
ŉ sleutelwoord (kode) aan elke gedagte-eenheid gegee. Kodering is 
ŉ manier om die teks van die preek sistematies te lees, terwyl ŉ 
mens diepgaande navraag doen na wat die prediker besig is om te 
doen in die preek (vgl Immink & Verweij 2007:149). 
 
3.4.4 Formulering van gedagte-eenhede  

Die vierde fase behels die formulering van die gedagte-eenhede in ŉ 
sin wat weergee wat die prediker eintlik sê (vgl Immink & Verweij 
2007:149). 
 
3.4.5 Spesifieke kategorieë 

Die vyfde fase behels dat daar vanuit die sinne wat die gedagtes 
weergee in die preek onder ŉ spesifieke kategorie of tema tuisge-

bring word (vgl Immink & Verweij 2007:152). Uiteindelik word die 
aantal kere wat dieselfde kategorie of tema vanuit die segmente na 
vore kom, aangeteken. Verbande word dan ook tussen die kategorieë 
gelê. Die vraag is dus: Welke kategorieë of temas kom uit die seg-
mente na vore en hoeveel keer kom ŉ kategorie na vore sodat ons dit 
in ŉ orde van belangrikheid kan lys? Nadat hierdie inligting ver-
samel is, kan ons dan oorgaan om ŉ gevolgtrekking te maak oor die 
prediking tans in die NG Kerk in interaksie met die twee konsepte 
van geloof as kennis en geloof as ervaring om ŉ praktykteorie te 
vorm vir prediking in die NG Kerk in die huidige konteks. 
 
 3.5 Kategorieë 

Die volgende 21 kategorieë (temas) het vanuit die ontleding van die 
preke na die oppervlak gekom. Die temas word in kategorieë gelys 
volgens die gedagte-eenhede wat die meeste en die wat die minste 
voorgekom het. 
 
1 Individualisme 357 
2 Die emosionele wat gaan oor ervaring en bele-

wing 
149 

3 Menseverhoudinge 67 
4 Blyke van grondige eksegese 35 
5 Heiligheid (hoe ons behoort te lewe) 32 
6 Aanhaling en verwysing na Skrifgedeeltes 29 
7 Omstandighede in ons land 20 
8 Die liefde van die Here 19 
9 Troos in preke 18 
10 Kerk 17 
11 Toe-einde van preekafsluiting 17 
12 Waar in die begin gesê waaroor gepreek word 11 
13 Belydenis oor Jesus Christus 8 
14 Teenwoordigheid van die Here 6 
15 Die wet van die Here 6 
16 Gehoorsaamheid 5 
17 Die duiwel 4 
18 Verbond 3 
19 Die wil van die Here 2 
20 Afhanklikheid aan die Here 2 
21 Sonde 1 

3.6 Verbande 

Die volgende verbande sou tussen sekere kategorieë gelê kon word: 
 

•  Kategorieë 1–3 vertoon ŉ baie sterk individualistiese en 
emosionele gerigtheid. 

•  Kategorieë 4 en 6 toon verband, omdat dit hier oor die Skrif 
gaan. 

•  Kategorieë 5, 15–16 en 19–21 toon verband, omdat dit hier 
gaan oor hoe ons behoort te lewe, nie te lewe nie (sonde), 
gehoorsaamheid en afhanklikheid van die Here. 

•  Kategorieë 7–9 en 18 toon verband, omdat dit hier gaan oor 
die omstandighede in ons land, die troos wat ons nodig het 
en die liefde van die Here wat beklemtoon word in die ver-
bond van die Here.  

•  Kategorieë 10, 13 toon verband, omdat dit hier oor die be-
lydenis van Jesus Christus as Hoof van die kerk gaan. 

•  Kategorieë 11–12 hou verband, omdat dit hier oor die inleid-
ing en slot van die preek gaan. 

 
3.7 Gevolgtrekking 

•  Dit is duidelik dat die emosionele (ervaring en belewing) 
tans te veel klem in die prediking kry, terwyl Skrifverklaring 
onderbeklemtoon word. 

•  Die hart (emosionele) het vier keer meer aandag gekry as die 
kop (Skrifverklaring), naamlik 149 teenoor 35.   

•  Dit is duidelik dat die twee (hart en kop) tans nie in die 
prediking van die NG Kerk in balans is nie. 

•  Dit is duidelik dat daar ŉ geweldige individualistiese ele-
ment in die prediking van die NG Kerk is. ŉ Ongelooflike 
357 keer het dit na vore gekom.   

•  ŉ Verdere bevinding van die ondersoek is dat die om-
standighede in ons land, of verwysing daarna, net by 6 van 
die 18 preke na vore gekom het.  

•  ŉ Verdere bevinding is dat in 11 van die 18 preke daar reeds 
aan die begin gesê word waaroor gepreek gaan word. Dit is 
deel van die deduktiewe manier van prediking wat in ŉ mod-
erne konteks goed gewerk het, maar ons leef nou in ŉ post-

moderne konteks. Die nadeel van hierdie wyse van prediking 
is dat die hoofgedagte sommer aan die begin van die preek 
gegee word, voordat dit in die preek ontwikkel word. ŉ 
Verdere nadeel om die hooftema aan die begin te gee, is dat 
die hoorder totaal passief is, wat glad nie goed is in ŉ post-
moderne konteks nie, want die hoorder soek gesprek en 
deelname. 

•  Nog ŉ punt is dat in 17 van die preke wat ontleed is, het ŉ 
toe- einde gehad. Met ander woorde, die hoorder het glad nie 
die geleentheid gekry om die preek vir haarself/homself te 
interpreteer nie. So ŉ wyse van kommunikasie sluit die 
postmoderne hoorder uit. Craddock (1981:65) som dit soos 
volg op: “Nothing is more disgusting than some religious art 
that is so exhaustively complete, so overwhelmingly obvious, 
that the viewer has no room to respond.”  

•  Laastens, maar nie die minste nie – wat uit die ontleding van 
die 18 preke na vore gekom het – is die min kere dat be-
lydenis van Jesus Christus in die preke voorgekom het. Dit 
het net 8 keer voorgekom. Slegs in 3 van die 18 preke (17%) 
het daar ŉ belydenis van Jesus Christus voorgekom, en in 15 
preke glad nie. Dit behoort ŉ groot bekommernis te wees, 
want belydenis oor Jesus Christus kondig juis aan wat die 
kerk (NG Kerk) oor Jesus Christus glo. Die verband en 
balans tussen geloof as kennis en geloof as ervaring lê juis in 
Christusverwantskap, ŉ belydenis oor Jesus Christus wat die 
kop en hart met mekaar verbind en die gelowige tot aktiewe 
deelname, vertroue, gehoorsaamheid, hoop en dankbaarheid 
aan die gemeenskap van gelowiges verbind. 

  
Uit bogenoemde data wat uit die ontleding van die 18 preke na vore 
gekom het, word daar nou ŉ praktykteorie geformuleer. 

4 PRAKTYKTEORIE 

4.1 Tekortkominge in die praktyk 

Individualisme. Die preek vind altyd plaas in ŉ geloofsgemeenskap 
en daarom is die hoë voorkoms van individualisme in die prediking 
nie gesond nie (357 keer). Die gevaar van die individualisme is dat 
dit die unieke verhouding van die geloofsgemeenskap totaal opbreek, 

en dan word die stryd om selfhandhawing en prestasie vir die mens 
net te veel. Die gevaar van individualisme bring ook onbetrokken-
heid na vore, want die fokus het nou van die "ons" na die "ek" toe 
verskuif. As iets dus nie vir my is nie en nie in my smaak val nie, 
gaan ek nie betrokke wees nie. Individualisme lei dus tot die frag-
mentasie van die Christelike lewe waar Kerke verskillende dienste 
en programme moet aanbied om in die enkeling se smaak te voldoen. 
Veel meer sal in die prediking gedoen moet word (binne die breë 
bediening) om gesonde, sterk geloofsgemeenskappe in die kerk te 
vorm. 

Gebrek aan lering in die preke. Die emosionaliteit (ervaring en 
belewing) wat baie sterker as die rede beklemtoon word, wys dat 
daar tans nie genoeg eksegese (Skrifverklaring) in die prediking van 
die NG Kerk plaasvind nie (35 keer). Die gebrek aan grondige ekse-
gese lei daartoe dat mense vandag sukkel om God reg te ken, want 
ons leer God juis in die Skrif ken. Tweedens lei ŉ gebrek aan ekse-
gese daartoe dat mense, en ook predikante, vandag nie meer die By-
bel ken nie. Derdens veroorsaak ŉ gebrek aan eksegese en Skrifken-
nis dat ŉ belydenis oor Jesus Christus in die prediking, nie juis voor-
kom nie (8 keer). Gebrek aan goeie eksegese is juis die rede hoekom 
daar so min belydenisse oor Jesus Christus in die ontleding van die 
preke na vore gekom het. Vyfdens veroorsaak ŉ gebrek aan eksegese 
en Skrifverklaring dat gelowiges nie meer die belydenisskrifte van 
die NG Kerk ken nie, en laastens veroorsaak ŉ gebrek aan eksegese 
en Skrifverklaring dat die prediking nie aktueel is nie, soos dit ook 
juis na vore gekom het in die min aktualiteit wat na vore gekom het 
in die ontleding van die 18 preke (20 keer). In die lig van die ver-
mindering van geletterheid in die Bybel en die groeiende gebrek aan 
kennis van die Bybel, wys die teorie uit dat die praktyk onderrigten-
de prediking verwaarloos het, en meer klem sal op onderrigtende 
prediking gelê moet word. 

Gebrek aan prediking as belydenis van Jesus Christus. Slegs agt 
keer het daar in die preke wat ontleed is ŉ belydenis van Jesus Chris-
tus voorgekom. Dit het die volgende gevare vir die praktyk, naamlik 
dat ŉ gebrek aan belydenis oor Jesus Christus eerstens daartoe lei dat 
die wêreld nie meer weet wat die kerk oor Jesus Christus glo en bely 
nie. Tweedens lei ŉ gebrek aan ŉ belydenis oor Jesus Christus dat 
die kerk sy identiteit verloor, en derdens lei ŉ gebrek aan ŉ belyde-
nis oor Jesus Christus tot die verskraling van die belangrikheid van 
God se Woord in mense se lewens en in die kerk vandag. 

4.2 Tekortkominge in die teorie 

Ervaring. Die groot klem wat tans op ervaring en belewing in die 
prediking van die NG Kerk gelê word (149 keer) is juis omdat die 
meer ortodokse gereformeerde (geloof as kennis) stroom sedert die 
1950’s meer beklemtoon is as die meer evangelies gereformeerde 
(ervaring, belewing) stroom in die prediking. Hierdie sterk klem wat 
tans op ervaring en belewing in die prediking van die NG Kerk is, 
kan teruggevoer word na die piëtisme. Die piëtisme was ŉ reaksie 
teen die ortodoksie (vanaf die 17de eeuse reformasie tot en met die 
18de eeuse Aufklärung) waarin die klem meer geval het op die 
geloof as kennis (verstand). Die praktyk wys die wanbalans uit wat 
onstaan as die een stroom meer klem kry. Hieruit blyk dit weer eens 
dat ŉ mens beide geloof as kennis (verstand) en geloof as ervaring 
(gevoel en belewing) in ŉ dialektiese spanning in die prediking moet 
hanteer en nie van mekaar geskei kan word nie. 

Preekinleiding. Die praktyk toon dat preekinleidings aandag no-
dig het om werklik aanklank te vind by die postmoderne gehoor in 
die kerk (vgl Kategorie 12). Waarom is die predikers wie se preke 
ondersoek is nie bewus in hul preekpraktyk van die nuutste homile-
tiese insigte nie? Aandag sal hieraan in die program van die VBO 
(voortgesette bedieningsonderrig) gegee moet word. 

Toe-einde van preekafsluiting. Die praktyk toon laastens aan dat 
predikers ook nie regtig weet hoe om hul boodskappe sinvol en tref-
fend af te sluit nie. Sewentien van die agtien preke wat ontleed is, het 
ŉ toe-einde gehad. Met ander woorde, die hoorders het nie die ge-
leentheid gehad om die boodskap vir hulleself te interpreteer nie, 
omdat die boodskap vir hulle reeds voltooi is. Daar sal beslis in die 
teorie nagedink moet word hoe om predikers te help dat die preek ŉ 
oop einde in plaas van ŉ geslote afsluiting het. 

5 PREEKMODEL 

Die model wat ek vir prediking tans in die NG Kerk voorstel, is be-
lydenisgerigte prediking waar ŉ belydenis van Jesus Christus as 
grondslag in die preek deurkom. ŉ Belydenis van Jesus Christus in 
die prediking is nie maar net om sy Naam te noem of te verwys na sy 
Naam nie. ŉ Belydenis is byvoorbeeld dat Jesus Here is in hierdie 
spesifieke konteks. Binne hierdie model is dit moontlik om geloof as 

kennis en geloof as ervaring in ŉ dialektiese spanning in hul twee-
eenheid te verenig. 
 
5.1 Kritiek op die model van Lose se belydenisgerigte predi-

king 

Die model van David Lose (2003:145–242) moet aan kritiek onder-
werp word. Dit is ŉ voorstel wat slegs vir die prediking van Nuwe 
Testamentiese tekste geld. Daarom is die beperking van die praktyk-
teorie, wat hier aangebied word, dat sy reikwydte slegs die prediking 
uit tekste van die Nuwe Testament raak. In die lig van die situasie 
tans in die preekpraktyk van die NG Kerk, is ek egter van mening, 
dat ten spyte van die beperking van hierdie model, dit behulpsaam is 
om ten opsigte van die basis, die teneur van die preek, ŉ balans kan 
bring in die eensydighede van die huidige prediking. (Vir ŉ riglyn 
oor Christelike prediking van tekste uit die Ou Testament, sien Vos 
2005:299–304). Dit lê nie op die pad van hierdie studie om daarop in 
te gaan nie; daarom word die beperktheid van hierdie model krities 
erken. 

ŉ Verdere punt van kritiek is dat Lose in die proses van preek-
voorbereiding van die geloofsgemeenskap na die teks en terug na die 
preek in die gemeente nie ŉ hermeneutiese aanpak uitspel nie (Lose 
2003:191). Hy werk eintlik slegs met retoriese insigte. Dit is uiters 
belangrik vir hierdie model. Vir die interpretasieprosesse in die be-
weging van teks na preek word aangesluit by die toepassing van die 
hermeneutiek vir die homiletiek soos Vos (2008:111–120) die her-
meneutiek van suspisie by Ricoeur uitspel; die belang van die ver-
staan van die tradisie en die ontmoeting van die verstaanshorisonne 
by Gadamer soos Steyn (2008:143–177) en Pieterse (2001:79–83) dit 
interpreteer. 

Met hierdie kritiek as voorwaardes vir die gebruik van hierdie 
model is die ondersoeker van mening dat hierdie model die probleem 
wat in hierdie proefskrif ondersoek is, tog in ons prediking kan han-
teer. 

5.2 Voorstelling van die preekmodel van Lose vir belydenisge-
rigte prediking en soos dit in fases verloop 

 
 

Bybelse 

Teks 

Toenadering 

(Interpretasie) 

Gemeenskap van 

Gelowiges 

Luister 

(Interpretasie) 

  Artikulasie 

(Interpretasie) 

Belydenis van die 

Teks 

Onderskeiding 

(Interpretasie) 

Belydenis aan 

Gemeente 

  
 

Die interpretasie in hierdie model behoort soos volg te verloop: By 
die blokkie regs bo in die model (Gemeenskap van gelowiges) sal 
die hermeneutiek van suspisie selfkrities moet inspeel op die 
prediker en op sy gemeente se idees en opvatting soos Vos (2008) dit 
in Ricoeur se hermeneutiek aangetoon het. Eers dan kan ŉ mens met 
ŉ oop gemoed die teks met die gemeente se situasie benader. Tydens 
die eksegese sal die insigte van Gadamer in ŉ dialoog van vraag en 
antwoord in die verstaan van die wetenskaplike eksegetiese materiaal 
ŉ rol speel. Ook die rol van die tradisie en die historiese gebonden-
heid van prediker en teks speel hier ŉ rol (vgl Steyn 2008:150–175). 
By die beweging van die teks na die preek sal die kritiese oordeel 
van die boodskap van die teks na die gemeente van kritiese belang 
wees (vgl Steyn 2008:170). Die teks kom krities in op die gemeente 
se verstaan, maar bied ook ŉ uitnodiging om Jesus Christus op ŉ 
nuwe manier in hul konteks te bely. Naas die beskrywing van die 
hermeneutiese proses hierbo, sal ek nou die fases van die proses 
kortliks volgens die model beskryf. 

Die eerste fase is waar die prediker na die Bybelse teks toe kom. 
Die teks word benader met ons eie belydenisse wat gevorm is deur: 

 
•  Pastorale omstandighede (dinge soos siekte; hartseer; vreug-

des en dood). 

•  Teologiese agtergrond. Die teologiese agtergrond is belan-
grik, want dit verbind die prediker aan die tradisie van hoe 
daardie Kerk se predikers die teks sal interpreteer, watter tipe 
belydenisse hulle in die teks sal identifiseer. 

•  Vorige ervaring wat ons met die teks gehad het toe daaroor 
gepreek is. 

•  Laastens, die rol wat die betrokke Bybelteks al in die liturgie 
gespeel het (byvoorbeeld doop; nagmaal; Hervormingsondag 
ens).   
 

Hierdie vier bronne (pastoraal; teologies; persoonlik en liturgies) 
help predikers om in ŉ gesprek met die Bybelteks te kan tree, en dat 
ons verwagtinge deur die Bybelteks onder die loep geneem kan 
word. 

Die tweede fase behels dat die prediker na die belydenis wat die 
spesifieke Bybelteks maak luister. Dit behels die lees en weer lees 
van die betrokke Bybelteks. 

Die derde fase behels die eksegetiese interpretasie van die Bybel-
teks. Vir die prediker in sy eksegetiese omgang met die teks, is die 
volgende vrae nuttig: 

 
•  Waarvan probeer die teks my oortuig? 
•  Wat probeer die teks sê oor die mens en oor God? 
•  Wat is die argument, die opbou in die teks om my van die 

belydenis te oortuig? 
•  Wat weet ek van die teks se onstaansituasie (historiese ag-

tergrond) wat my kan help om die uitsprake wat die teks 
maak, te verstaan? 

•  Wat vra die teks van my om te glo, te doen, en te bely? 
•  Aanvaar ek wat die teks van my vra, sodat ek dit vir ander 

kan sê om hulle op te roep om dit te gaan uitleef? 
 
Dit is belangrik om daarop te wys dat, gedurende die prediker se 
eksegetiese soektog na die belydenis in die teks, ŉ mens waaksaam 
is vir die lewendige ontmoeting wat die Bybelteks met die prediker 
wil hê. Met dit in gedagte, is dit verder belangrik om daarop te wys 
dat die Bybelteks nie “dood” is nie. Dit soek bevestiging, oordeel, 
en goedkeuring oor die belydenis wat dit maak oor die wêreld, ons 
situasie, en baie belangrik oor die Here. Die interpretasie van subjek 

tot subjek geskied in hierdie dialoog omgeef deur die werk van die 
Heilige Gees. 

Die vierde fase behels hoe om dit wat die teks bely, vir die ge-
meente te sê sodat die gemeente (geloofsgemeenskap) in die ontmoe-
ting met die Woord en Heilige Gees dit sal aanvaar, gehoorsaam en 
uitleef. 

 6  SAMEVATTING  

Belydenisgerigte prediking in die NG Kerk bring die volgende voor-
dele: 
 

•  Belydenisgerigte prediking in die NG Kerk veroorsaak dat 
geloof as kennis (kop) en geloof as ervaring (hart) in balans 
sal wees. Geloof as kennis kom tot volle verwesenliking in 
Jesus Christus, en dieselfde beginsel geld vir geloof as ervar-
ing wat sy krag in Jesus Christus vind.   

•  Belydenisgerigte prediking veroorsaak juis dat behoorlike 
eksegese plaasvind, omdat ŉ belydenis van Jesus Christus in 
die teks nie sonder behoorlike eksegese opgespoor kan word 
nie. En saam met die kennis wat deur die eksegese opgedoen 
word, gaan ook die ervaring van die kennis. Kennis oor die 
belydenis van Jesus Christus.   

•  Belydenisgerigte prediking gaan oor die belydenis van Jesus 
Christus. Dit gaan dus om ŉ verhouding, en omdat dit oor ŉ 
verhouding gaan, betrek dit die hele mens (kop en emosies). 

•  Omdat belydenisgerigte prediking oor ŉ verhouding gaan, ŉ 
verhouding tussen ons en die Here en ons en ons naaste, ver-
bind dit ons tot gehoorsaamheid; gehoorsaamheid aan God 
en ons naaste volgens die wil van die Here. 

•  Belydenisgerigte prediking, omdat dit uitkom by gehoor-
saamheid aan die wil van die Here, lei die tipe prediking tot 
dankbaarheid. Dankbaarheid teenoor die Here Jesus Christus 
en sy heil wat ook ŉ etiese opdrag vir ons gee. 

•  Belydenisgerigte prediking sal die NG Kerk help met die 
identiteitskrisis waarin die kerk haar tans bevind, omdat be-
lydenisgerigte prediking juis die inhoud van die kerk se ver-
staan van Jesus Christus verskaf. 

•  Laastens, verskaf belydenisgerigte prediking die beste 
moontlike manier om ons Christelike geloof in die postmod-
erne tydsgees te verwoord. Die belangrikheid van die post-
moderne konteks vir die Christelike geloof, is dat dit om ŉ 
verduideliking van die kern (wese) van ons geloof vra. 
Daardie verduideliking van ons geloof kan nie meer op ob-
jektiewe empiriese, bewysbare formules soos in modernisme 
rus nie. Die Christelike geloof kan alleen sy geloof verduide-
lik deur dit te bely. Belydenisgerigte prediking van Jesus 
Christus gee ons ŉ belangrike kans om dit suksesvol te kan 
doen. 

